
પૂર્વભૂમિકા 
વડોદરા શહેરને કોમી હિંસાએ ફરી એકવાર ૨૫ સપ્ટેમ્બરથી ૩૦મી સપ્ટેમ્બર દરમ્યાન પોતાના સકંજામાં લીધું. એક બાજુ ચાર દરવાજા વચ્ચેનું શહેર કોમી તોફાનોમાં સપડાયેલું હતું ત્યારે બીજી બાજુ બાકીનું વડોદરા બીજું બધુ ભૂલીને ગરબાના તાલે ઘૂમી રહ્યું હતું. 
આ વખતની હિંસાની શરૂઆત ૨૫ સપ્ટેમ્બર, ૨૦૧૪ના રોજ વોટ્સએપ અને ફેસબુક જેવા સોશ્યલ મીડિયા પર મુકાયેલા વિવાદાસ્પદ, ઉશ્કેરણીજનક સંદેશાને કારણે થઈ. જો કે આ એકાએક ફાટી નીકળેલા તોફાનો ન હતાં. 
ટાઈમ્સ ઓફ ઈન્ડિયામાં નેશનલ ક્રાઇમ રેકોર્ડ બ્યૂરોના આંકડાના આધારે છપાયેલા એક અહેવાલ
 મુજબ ૨૦૧૩ના વર્ષ દરમ્યાન વડોદરામાં દંગાનું પ્રમાણ ૫.૧ (દર ૧ લાખની વસ્તીમાં) હતું જે અમદાવાદ, સુરત અને રાજકોટની સરખામણીમાં વધારે હતું. 
૨૦૧૪ના વર્ષમાં પણ લોકસભાની ચૂંટણી પહેલા છૂટા છવાયા હિંસાના બનાવો બનતા રહ્યા પરંતુ તે કાયદો અને વ્યવસ્થાનો ગંભીર પ્રશ્ન ઊભો થાય તેવા ન હતા. લોકસભાની ચૂટણી પછી તરત જ એ સ્પષ્ટ થયું કે વડોદરામાં ફરીથી પેટાચૂટણીઓ થશે કારણકે વડોદરાના ચૂટાયેલા પ્રતિનિધિ શ્રીનરેન્દ્ર મોદી બે સીટ પર ચૂટાતા તે વારાણસીની સીટ જાળવી વડોદરાથી રાજીનામું આપશે. 
મે મહિનાથી કોમી તંગદિલી વધવાની શરૂ થઈ. મે થી જુલાઇના ત્રણ મહિના દરમ્યાન વડોદરામાં કોમી હિંસાના કમ સે કમ ૧૦ નોધપાત્ર બનાવો નોધાયા. રસ્તા પર બે વાહન ચાલકો વચ્ચેનો અકસ્માત, ખાવા પીવાની લારી પર થયેલ તકરાર, પેટ્રોલ પંપ પર થયેલ બોલાચાલી, વગેરે, જેવા નજીવા બનાવો બે સમુદાયોના ટોળાં વચ્ચે અથડામણનું કારણ બની જતાં. પરંતુ આ બનાવો સ્થાનિક રહેતા અને થોડા કલાકો કે એકાદ દિવસમાં બધુ રાબેતા મુજબ થઈ જતું. આથી કાયદો અને વ્યવસ્થાનો ગંભીર પ્રશ્ન ઊભો ન થયો અને ૧૩મી સપ્ટેમ્બરના રોજ યોજાનાર પેટાચૂટણીમાં જાહેર રીતે બીજેપી “વિકાસ”ની વાતો કરતો રહ્યો પરંતુ લોકોના માનસમાં કોમવાદ ભારેલા અગ્નિની જેમ ઘુમરાતો રહે તેમ પણ કરતો રહ્યો. 
આ વધતાં જતાં કોમવાદી વાતાવરણ સામે સહિયર (સ્ત્રી સંગઠન) જેવા જૂથોના કોમી એકતાના અભિયાન,  સંવેદનશીલ વિસ્તારોમાં, નાની જુથ મિટિંગો, પત્રિકા વિતરણ વગેરે દ્વારા કરાયેલી અપીલ કે ‘બે વ્યક્તિ વચ્ચેના અકસ્માત બે વ્યક્તિ વચ્ચેના ઝગડા કે વિવાદને ટેકેદારોના ટોળાઓ ભેગા કરી બે સમુદાયો વચ્ચેના ઘર્ષણમાં ના પલટી નાખો’ની  અસર મર્યાદિત જ રહી. 
આ વાતાવરણમાં “લવ જેહાદ”ના નામે ઓગસ્ટ મહિનાથી શરૂ થયેલ ઝનૂની અને ઉશ્કેરણીજનક કોમવાદી અને પિતૃસત્તાક પ્રચાર અને ગરબામાં મુસલમાન યુવકો પર પ્રતિબંધ મૂકવાની ખુલ્લી માંગણીઓએ કોમવાદી લાગણીઓને ભડકાવવામાં તણખાનું કામ કર્યું. 
પેટા ચૂટણીઓ પહેલાજ હિન્દુ છોકરીઓને ચેતવણી આપતી અને તેમના માબાપોના મનમાં ડર ઊભો કરતી પત્રિકાઓ મોટા પાયે વહેચાઈ અને સોશ્યલ મીડિયા દ્વારા પણ ફરતી થઈ ગઈ. ઉપરાંત સોશ્યલ મીડિયા દ્વારા મુસલમાનો પ્રત્યે ધિક્કાર ઊભો કરે તેવા સંદેશાઓ પણ ફરતા થયા. આ અંગેના અહેવાલો  સ્થાનિક માધ્યમો ઉપરાંત રાષ્ટ્રીય માધ્યમોમાં પણ આશરે ૧૦મી સપ્ટેમ્બરની આસપાસ પ્રકાશિત થયા. જો કે પેટાચૂટણીઓ પહેલાજ ફરતા થયેલા આ સંદેશાઓ અંગે ધિક્કાર ફેલાવનારાઓ સામે કોઈ પગલાં લેવામાં ન આવ્યા . (પ્રકાશિત થયેલ અંગ્રેજી અહેવાલ માટે જુઓ બિડાણ ૧ અને ગુજરાતી માટે બિડાણ ૨) 
 
આ ધિક્કાર ફેલાવનાર તત્વો સામે કોઈ પગલાં ન લેવાયા તેથી તેઓની હિમ્મતમાં વધારો થયો અને ૧૮મી સપ્ટેમ્બરના રોજ તેઓએ ખુલ્લે આમ વડોદરા પોલીસ કમિશનરને મુસલમાન યુવાનોને ગરબામાં ભાગ ન લેવા દેવા માટેનું આવેદનપત્ર આપ્યું. (જુઓ બિડાણ-૩ અને ૪) 
 
એક બાજુ ગુજરાત સરકારે જાહેર કર્યું કે, “પ્રગતિશીલ એવા ગુજરાતમાં કોઈને પણ ગરબામાં ભાગ લેતા ન રોકી શકાય” પરંતુ તેની સાથે ગરબા આયોજકો પર દબાવ લાવનાર અને ધિકકારનો પ્રચાર કરનારાઓને રોકવા માટે કોઈ નક્કર પગલાં ન ભર્યા ત્યારે ગુજરાતનાં કેટલાક સ્ત્રી સંગઠનો અને જનસંગઠનોએ મુખ્યમંત્રી અને ગૃહ વિભાગને ખુલ્લો પત્ર લખ્યો કે તેઓ માત્ર જાહેરાતો કરવાને બદલે નક્કર પગલાં ભરે. નવરાત્રિ શરૂ થતાં પહેલા તા.૨૪-૯-૨૦૧૪ના રોજ મોકલેલા આ પત્રમાં સ્પષ્ટ જણાવ્યુ હતું કે સ્ત્રીઓ પર હિંસા કે શોષણના કોઈ પણ બનાવમાં હિંસા કરનારને સરકારે કડક શિક્ષા કરવી જ જોઈએ. પણ તેનું કોમવાદીકરણ કરવા દેવું જોઈએ નહિ.  “લવ જેહાદ”ના નામે જે પ્રચાર થઈ રહ્યો છે તે સ્ત્રીઓની સલામતિ માટે નહિ પરંતુ સ્ત્રીઓને સમુદાયની મિલકત ગણી તેમની પરના પિતૃસત્તાક અંકુશોને વધારવા માટે થઈ રહ્યો છે. (જુઓ બિડાણ ૫ ગુજરાત સરકારને લખેલ પત્ર ની ગુજરાતી નકલ માટે અને બિડાણ-૬ તે અંગેના અંગ્રેજી અહેવાલ માટે.
 
જો કે ગુજરાત સરકાર કે પોલીસ ખાતાએ આ ધિક્કારના પ્રચારને રોકવા કોઈ અસરકારક પગલાં ન ભર્યા .  
૨૫ થી ૩૦ સપ્ટેમ્બર 
૨૫ સપ્ટેમ્બર, ગુરુવારને નવરાત્રીના પ્રથમ દિવસે આવી જ એક કોમ્પ્યુટરમાં બનાવેલી વિવાદાસ્પદ તસ્વીર એક ખાનગી ટ્યુશન ક્લાસના હિન્દુ સંચાલકે અપલોડ કરી જેનાથી તેના મુસલમાન વિધ્યાર્થીઓની લાગણી દુભાઈ. તેમણે આનો વિરોધ કર્યો અને પોલીસ કમિશ્નર સમક્ષ રજૂઆત કરવા ગયા. ફરિયાદ કરીને પરત ફરતા જિલ્લા અદાલત પાસે તેમને એક વકીલ સાથે સાધારણ અકસ્માત થતાં બોલાચાલી થઈ. જેના પગલે બીજા વકીલો પણ ભેગા થયા અને તેમની વચ્ચેની અથડામણમાં આ યુવાનોના વાહનને નુકસાન થયું. આ સમાચાર તેમના વિસ્તારમાં પહોચતા ફતેપુરા પંજરીગર મહોલ્લામાં આવેલ ટ્યુશન ક્લાસના મકાન પર ટોળાએ હુમલો કરી તેમાં તોડફોડ કરી. તે ઉપરાંત તેની આજુબાજુના અન્ય હિન્દુઓના મકાનોને નુકસાન પહોચાડ્યું. ફતેપુરા કુંભાર વાડા, હાથીખાના, કોયલી ફળિયા, રાણાવાસ વગેરે વિસ્તારોમાં બને બાજુના ટોળાઓએ પત્થરમારો શરૂ કર્યો, વાહનો સળગાવ્યા જેના પગલે દુકાનો બંધ થઈ ગઈ.  
બીજા દિવસે ૨૬મી સપ્ટેમ્બરે હિંસા વધુ વ્યાપક બની થોડા પણ બહાના મળતા, ઉશ્કેરાઈને જૂના શહેર વિસ્તારમાં ટોળા સામસામા આવી જતાં.  પત્થર મારા ઉપરાંત એકલ દોકલ વ્યક્તિઓના સ્ટેબિંગ શરૂ થયા. 
બંને સમુદાયોના લોકો સ્ટેબિંગનો ભોગ બન્યા. એક મુસ્લિમ યુવકનું સ્ટેબિંગ માંડવી દરવાજા કે જેમાં મોટા પ્રમાણમા પોલીસ ફોર્સનું થાણું છે તેનાથી ૧૦૦ મીટરના અંતરે જ થયું. આ બધી હિંસામાં અસર પામનાર હિન્દુ અને મુસલમાન બંને સમુદાયના સામાન્ય ગરીબ કે મધ્યમ વર્ગના લોકો જ બન્યા. ૧૧ લોકોને ઇજા થઈ, ૧૧ રાઉન્ડ ગોળીબાર થયો અને ૫૦ ટિયર ગેસ છોડયા. 
વડોદરા વકીલ મંડળે પોલીસ કમિશ્નરના નિવેદન કે, ‘વકીલો દ્વારા લઘુમતી સમુદાયના યુવાનોના વાહનપર થયેલ હુમલા પછી હિંસા વકરી છે.’ના વિરોધમાં કોર્ટમાં હડતાળ જાહેર કરી અને પોલીસ કમિશ્નરનું રાજીનામું માંગ્યું. 
પહેલા બે દિવસ પછી હિંસાની લાક્ષણિકતામાં બદલાવ જોવા મળ્યો. અને બે સમુદાયોના સ્વયંસ્ફુરિત સામસામાં ટોળાઓને બદલે બીજા પરિબળો કામે લાગ્યા. જેને કારણે તોફાનો વિસ્તર્યા. 
લોકોની સમજ મુજબ પોલીસની નિષ્ક્રિયતા, ધીમી કે મોડી પ્રતિક્રિયા આ તોફાનોના ફેલાવા પાછળનું મુખ્ય કારણ હતું. તો બીજી બાજુ બંને સમુદાયોના નિર્દોષ યુવકોની મોટાપાયે આડેધડ રીતે કરેલ ધરપકડને કારણે લોકોનો કાયદો અને વ્યવસ્થા જાળવનાર તંત્ર પરનો વિશ્વાસ ડગમગી ગયો. 
 ૨૮ સપ્ટેમ્બરે પોલીસ કમિશ્નરે આખા શહેરમાં મોબાઈલ ડેટા, બલ્ક એસ.એમ.એસ. અને વાયરલેસ ઇન્ટરનેટ સેવાઓ ૩૦ સપ્ટેમ્બર સુધી સ્થગિત કરી દીધી. તેમ છતાં ૩૦ સપ્ટેમ્બર સુધી હિંસા ચાલુ જ રહી જે દર્શાવે છે કે આમ પ્રતિબંધ મૂકવો એ ઉકેલ નથી. ખરેખર તો પોલીસે સોશ્યલ મીડિયા પર પ્રતિબંધ મૂકવાને બદલે તેના દ્વારા આફવાઓ ફેલાવનાર, ઉશ્કેરણીજનક અને ધિક્કાર ફેલાવનાર પ્રચાર કરનારાઓને શોધીને તેમની પર સમયસર પગલાં લેવાની જરૂર હતી પણ તેઓએ તેમ કર્યું ન હતું. 
ત્યારબાદ તોફાનો ચાર દરવાજાની બહારના નવા વિસ્તારોમાં પ્રસર્યા. જેમકે નાગરવાડા, નવાપુરા, આયુર્વેદિક ચાર રસ્તા, મેમણ કોલોની, વગેરે. સ્ટેબિંગના કેટલાક બનાવોમાં અંગત અદાવત હોવાની શક્યતા બહાર આવી. નવાપુરા માળી મહોલ્લામાં જેવા કેટલાક સ્થળોએ થયેલા હુમલાઓમાં જ્ગ્યા ખાલી કરાવવા બિલ્ડરોના ઇશારે કામ થયું હોવાની શક્યતા પણ બહાર આવી. 
યાકૂતપુરા વિસ્તારની બહેનોએ પોતાના વિસ્તારમાં થયેલ પોલીસ અત્યાચાર અંગે વાત કરવા સ્ત્રી કાર્યકરોને ફોન કરી જાણ કરી. 
યાકૂતપુરા વિસ્તાર 
તા.૨૭-૦૯-૨૦૧૪ના રોજ પી.યુ.સી.એલ. સાથે સંકળાયેલ કાર્યકરોની ટીમે યાકૂતપુરા વિસ્તારની મુલાકાત લીધી. 
લોકોએ ટીમને સ્પષ્ટ જણાવ્યુ કે તેમના પર બીજા સમુદાયના લોકોએ નહિ પણ પોલીસે જ હિંસા કરી છે. લોકોએ જણાવ્યુ કે તેમના વિસ્તારમાં કોઈ અશાંતિ ન હતી પરંતુ પોલીસે વિસ્તારના મસ્જિદ ફળિયા, પટેલ ફળિયા નં ૧ અને ૨ વગેરે મહોલ્લાઓમાં અચાનક ઘૂસી રસ્તામાં જેટલા દેખાયા તેટલા બધા વાહનોની તોડફોડ શરૂ કરી. ૭૦ જેટલા વાહનો, બાઇક, ગાડીઓ, રિક્ષા વગેરેને કોઈ જ કારણ વગર દંડા મારીને નુકસાન પહોચાડ્યું. તેઓ સતત સ્ત્રીઓની જાતિયતાને લગતી ગાળો બોલતા હતા. જો કોઈએ ઘરમાથી બૂમ પાડી તો તેમના ઘરની બારી બારણાં પર દંડા માર્યા. બહેનોએ જ્યારે પૂછ્યું કે કારણ વગર આવું શા માટે કરો છો તો તેમણે જવાબમાં કોઈને દંડા માર્યા, કોઈ બહેનના દુપટ્ટા ખેચ્યાં અને એકનું તો ગળું પણ દબાવ્યું. તેમણે બાળકોને પણ છોડ્યા ન હતા. એક ૧૦માં ધોરણનો છોકરો ટ્યુશન ક્લાસમાથી પરત ફરતો હતો તેને પણ માર્યો. પોતાના અમાનવીય ઝનૂનમાં તેમણે પ્રાણીઓને પણ માર્યા. લોકોના કહેવા મુજબ આ વિસ્તારમાં પોલીસે ૨૦ થી ૨૫ ટીયર ગેસ અને ૫-૬ રાઉન્ડ ગોળીબારના કર્યા હતા. 
બહેનોએ જણાવ્યુ કે તેઓ  જ્યારે પોલીસના આવા વર્તન સામે ફરિયાદ કરવા પોલીસ સ્ટેશનમાં ગયા  તો તેમને ખરાબ રીતે ધૂત્કારીને પાછા મોકલી દેવામાં આવ્યા. પોલીસે એવી ધમકી પણ આપી કે, ‘તમે તો આતંકવાદીઓ છો અને તમારી પરજ કાર્યવાહી કરવામાં આવશે’. 
વિસ્તારમાંથી ૪૦ થી ૫૦ યુવાનોને તેમના ઘરોમાંથી પકડી જવામાં આવ્યા. જ્યારે પી.યુ.સી.એલ.ની ટીમે આ અંગે પોલીસને રજૂઆત કરી તો તેમણે જણાવ્યુ કે ધમાલ અંગેના વિડીયોમાં જેમના ચહેરા નહિ દેખાય તેમને પછીથી છોડી દઇશું. 
લોકોએ ટીમ સમક્ષ એવી લાગણી વ્યક્ત કરી કે અમને ચૂપ કરવા માટે અને અમે વિવાદાસ્પદ તસવીર અપલોડ કરવાના બનાવમાં ફરિયાદ ન કરીએ તે માટે પોલીસે અમારી પર હિંસા કરી છે. લોકોએ પોતાના અનુભવો યાદ કરતાં કહ્યું કે કોમી તોફાનો વખતે આવી જ તરાહ જોવા મળે છે. આ વખતે પણ  2002ની જેમ જ મોટા પ્રમાણમાં મુસલમાન યુવાનોને તેમની સામે કોઈ પુરાવો ન હોવા છતાં પકડવામાં આવ્યા અને તેમણે બેરહમીથી પીટવામાં આવ્યા. કારણ એટલું જ કે તેઓ મુસલમાન સમુદાયના છે. સ્ત્રીઓને દંડા મારવા, તેમને જાતિયતાને લગતી ગંદી ગાળો બોલવી, વાહનો, ઘર અને દુકાનો સળગાવવાનો આશય લોકોને ઉશ્કેરવાનો જ હતો કે જેથી હિસામાં વધારો થાય. 
શરૂઆતમાં કોઈ પણ ઉશ્કેરણી વગર પોલીસ દ્વારા થયેલ આ હિંસાથી લોકોમાં ખુબજ આક્રોશ હતો અને તેઓ માનવ અધિકારના ભંગ અંગે પી.યુ.સી.એલ. દ્વારા ફરિયાદ કરવા માંગતા હતા. પરંતુ કેટલાક લોકો સ્થાનિક આગેવાનો સાથે પોલીસ કમિશ્નરને રજૂઆત કરવા ગયા ત્યારે તેમના પ્રતીભાવથી લોકોને લાગ્યું કે ફરિયાદ કરવાનો કોઈ અર્થ નથી. હવે તેઓ વિધિસરની ફરિયાદ કરતાં અચકાય છે કારણ કે તેમને લાગે છે કે જો તેઓ ફરિયાદ કરશે તો ફરીથી વધારે પોલીસ અત્યાચારનો ભોગ બનવું પડશે. 
વિસ્તારની મુલાકાત બાદ PUCLની ટીમ કલેક્ટર અને પોલીસ કમિશનરને મળી શાંતિ માટેની અપીલ અને વહીવટીતંત્રને શાંતિ સ્થાપવાની રજૂઆત કરતું આવેદન પત્ર આપ્યું. (બિડાણ -૭)
યાકૂતપુરામાં પોલીસ દ્વારા કરવામાં આવેલ હિંસા અંગે કમિશ્નરને માહિતી આપવામાં આવી ત્યારે તેમણે ક્રાઇમ બ્રાન્ચની પોલીસ દ્વારા જયાદતી થઈ હોવાની વાત સ્વીકારી અને તે અંગે ઘટતું કરવાની ખાતરી આપી. ટીમે વિસ્તારમાં શાંતિ માટે  પોલીસ અને નાગરિકોની સંયુક્ત સમિતિ બનાવી કામ કરવા સૂચન કર્યું તો કમિશ્નરે સાથે કામ કરવાની તૈયારી ન બતાવી અને જણાવ્યુ કે તમે તમારી રીતે વિસ્તારમાં શાંતિ માટે કામ કરી શકો છો. 
શહેરની વાસ્તવિક પરિસ્થિતીની ગંભીરતાનો સ્વીકાર કરવાની તેમની તૈયારી ન હતી.  તેમણે જણાવ્યુ કે આતો કોઈ એક વ્યક્તિ પત્થર ફેંકે અને દુકાનદારો દુકાનો બંધ કરી દે છે અને આફવાઓ ફેલાવાનું ચાલુ થઈ જાય છે. ટીમે તેમને જણાવ્યુ કે લોકો દુકાનો બંધ કરે છે અને પોતાના કુટુંબીઓને કામે જવા દેતા નથી કારણ કે પૂરતી સલામતી ન હોવાથી તેઓ ડરે છે.  
પોલીસ કમિશ્નરે આપેલ ખાતરી છતાં તા.૨૭ સપ્ટેમ્બરની રાતના પોલીસ દ્વારા નિર્દય હુમલાઓ ચાલુ જ રહયા. 
તાઈવાડા, સાત દરગાહ પાસેનો વિસ્તાર 
આ બનાવ કોઈ એવા વિસ્તારમાં બન્યો ન હોતો કે જેને કમનસીબે “બોર્ડર” ના નામે ઓળખવામાં આવે છે કે જ્યાં બે સમુદાયોના મહોલ્લા સામ સામા હોય. સાત દરગાહ પાસે આવેલ તાઈવાડાનો આ મહોલ્લો ચારે બાજુથી મુસ્લિમ વસ્તીથી ઘેરાયેલો છે. વિસ્તારના રહેવાસીઓએ તા. ૨૮ના રોજ ગયેલ ટીમને જણાવ્યા મુજબ રાતે આશરે ૧.૦૦ વાગે કેટલાક પોલીસો મહોલ્લામાં રાઉન્ડ મારીને ચાલી ગયા. મહોલ્લામાં કોઈ અશાંતિ ન હતી. આશરે ૨.૧૫ વાગે ૩૦-૩૫ પોલીસ અચાનક આવી જેમાં મોટાભાગના સિવિલ ડ્રેસમાં હતા. કેટલાકે મ્હો પર રૂમાલ બાંધેલા હતા પગમાં સ્લીપર હતા. તેઓએ આવતાની સાથે જ લોકોના ઘર પર પાઇપ અને દંડા મારવાનું શરૂ કર્યું. દરવાજા તોડી તેમણે ૫-૬ છોકરાઓને પકડ્યા અને પાઇપ તેમજ લોખંડના દંડાથી તેમને મારવા લાગ્યા. 
આશિયાના અબ્દુલ લતિફે પી..યુ.સી.એલ. ટીમને જણાવ્યા મુજબ તેના પતિ અબ્દુલ લતીફ નાઈટ ડ્યુટી પર હોવાને કારણે ઘરમાં ન હતા. પોલીસ તેમની બારીના લોખંડના સળિયા તોડી ઘરમાં ઘુસ્યાં, લાઇટ સળગાવી અને બારણાં તોડી નાખ્યા. આશિયાનાબાનોને ધક્કો મારી બીજા રૂમનું બારણું તોડી તેના દીકરા અબ્દુલ રહેમાન(ઉમર ૧૯વર્ષ) ને ગુપ્તાંગથી પકડી ખેંચવા લાગ્યા. જ્યરે તેની બહેન અમરીન (ઉમર ૨૨વર્ષ) વચ્ચે પડી પોતાને ભાઈને છોડી દેવા જણાવ્યુ તો પોલીસો અમરીન અને તેની બહેન મુબીના તરફ વળ્યા. તેમણે દંડા માર્યા અને અમરિનના કપડાં પણ ફાડી નાખ્યા. આશિયાના પોતાની દીકરીઓને બચાવવા ગઈ તો તેને પણ આંખો અને માથામાં લોખંડની પાઇપ મારી. અને કહ્યું કે, ‘જો છોકરાને છોડાવવો છે તો આ બે છોકરીઓ આપી દે’. લગભગ એક કલાક સુધી મહોલ્લામાં આ પ્રકારે ઘરોમાં ઘૂસવાનું, તોડફોડ કરીને જે કોઈ છોકરાઓ મળે તેને પકડીને મારપીટ કરવાનું ચાલ્યું. 
અમરીન કે જે એક નર્સ તરીકે કામ કરે છે તે આ હુમલાના બનાવથી હેબતાઈ ગઈ અને તેને ફિટ આવવાનું શરૂ થયું તેની પરિસ્થિતી વધારે બગડતાં ૨૮મીએ સવારે તેને સયાજી હોસ્પિટલ (સરકારી દવાખાના)માં લઈ ગયા. ત્યાં તેણે ડોક્ટરને જણાવ્યુ કે પોલીસ દ્વારા મારવાને કારણે ઇજા થઈ છે. પણ તેના કેસ પેપરમાં ડોક્ટરે લખ્યું કે “સામેવાળી પાર્ટી“ એ હુમલો કરવાથી ઇજા થઈ છે. સરકારી દવાખાનામાં આવેલ પોલીસ સ્ટેશનમા પણ તેણે પોલીસે હુમલો કર્યો હોવાનું જણાવ્યુ પરંતુ રજીસ્ટરમાં તેઓએ એમ લખ્યું છે તે અંગે તેને ખાતરી નથી. તેમને એફઆઇઆરની કોપી આપવામાં આવી નથી. તે જ દિવસે બપોરે લગભગ ૨.૦૦ વાગે તેમણે ડિસ્ચાર્જ કરવામાં આવ્યા. 
રહેવાસીઓના કહેવા મુજબ પોલીસોએ ૩-૪ રિક્ષાના કાચ તોડ્યા અને તેમાથી પેટ્રોલ લઈ લાઇટરથી સળગાવ્યા અને પછી તેમણે જ પાણી નાખ્યું અને એવો પુરાવો ઊભો કરાયો કે પેટ્રોલ બોમ્બ મળ્યા છે જેથી છોકરાની ધરપકડને વ્યાજબી ઠેરવી શકાય. 
તેમણે તાહિરાબાનુંના ઘરના દરવાજા તોડ્યા અને તેના કોલેજના છેલ્લા વર્ષમાં ભણતા દીકરાને પકડી ગયા. તાહિરાબાનુએ રડતાં રડતાં જણાવ્યુ કે તેમણે પોતાના ઘરેણાં વેચીને છોકરાની ટ્યુશન ક્લાસની ફી ભરી છે. છોકરાની ૭મી ઓક્ટોબરથી પરીક્ષા છે જો તેનું વર્ષ બગડશે તો તેઓ બરબાદ થઈ જશે. 
પોલીસે કુલસુમબીબી અબ્દુલ રહિમ પુલાવવાલા (ઉમ્મર ૫૦ વર્ષ)ના ઘરનું તાળું તોડી તેમને સાંથળ પર ખૂબ નિર્દય રીતે માર્યું. તેમના ઘરમાં તોડફોડ કરી.  તેમના ઘરમાથી માત્ર બહેનો જ હતી કોઈ પણ છોકરો ન મળતા તેમણે કબાટ, ફનીચર, અને બધાજ કાચ તોડી નાખ્યા. કુલસુમબીબી આ મારથી ખૂબ ગભરાઈ ગયા હતા અને ત્રણ દિવસ સુધી ઊભા થઈ શક્યા ન હતા. માનવ અધિકારના કાર્યકરોના સહયોગ મળ્યા બાદ ત્રીજા દિવસે તા.૨૯ સપ્ટેમ્બરના રોજ તેઓ તેમની સાથે દવાખાને ગયા. 
૨૯ સપ્ટેમ્બરના રોજ માનવઅધિકાર માટે કામ કરતાં કાર્યકરો અને સ્ત્રી સંગઠનના કાર્યકરોના સહયોગથી તાઈવાડાની આશરે ૭૦-૮૦ બહેનો પોલીસ કમિશનરને રજૂઆત કરવા ગઈ અને તેમણે આવેદન પત્ર આપ્યું. આ ફરિયાદની નકલ ગુજરાતનાં ગૃહ ખાતા તેમજ રાષ્ટ્રીય માનવ અધિકાર પંચને પણ આપવામાં આવી. (બિડાણ-૮) 
ફતેપુરા, કોયલી ફળિયા અને રાણાવાસ 
આ વિસ્તારના રહેવાસીઓના કહેવા મુજબ ૨૫મીએ બપોરથીજ અહી ધમાલ શરૂ થઈ ગઈ હતી. જ્યારે એક ટોળું ટ્યુશન કલાસ પર હુમલો કરવા આવ્યું ત્યારે તેની આજુબાજુના બીજા ઘરો પર પણ હુમલો કર્યો અને વાહનોની પણ તોડ ફોડ કરી. દુકાનદારોને દુકાનો બંધ કરવાની ફરજ પડી. રિક્ષા, લારી વગેરેને નુકસાન પહોચાડ્યું. લોકોએ કરેલી ફરિયાદ મુજબ કેટલાક નિર્દોષ છોકરાઓને પોલીસ પકડી ગઈ. 
વડોદરામાં તોફાનોને અસર કરતાં પરિબળો. 
વડોદરામાં થયેલા આ તાજેતરનાં કોમી તોફાનોને વિવિધ પરિબળોએ અસર કરી છે. તેમના કેટલાક નીચે મુજબ છે. 
· ભાજપ અને અન્ય જમણેરી પરિબળોની પોલીસ અને વહીવટીતંત્ર પર વધતી અસર 
· પોલીસ, રાજકારણીઓ અને ગુનેગારો વચ્ચેની સાંઠગાઠ 
· મજબૂત થતી બિલ્ડર લોબી અને જમીનને લગતા તેમજ ગરીબ વસ્તીઓને ખસેડવાના મુદ્દાઓ 
· વડોદરાના સંવેદનશીલ વિસ્તારોમાં અશાંત વિસ્તાર ધારો લાગુ હતો. આ કાયદા મુજબ આ વિસ્તારોમાં લોકો બીજા સમુદાયના વ્યક્તિને મકાન-મિલકત વેચી શકે નહિ. આ કાયદાના નોટિફિકેશનની મુદત  ૩૦ સપ્ટેમ્બર ૨૦૧૪ના રોજ પૂરી થતી હતી.તેની મુદતમાં વધારો થાય તે પણ આ તોફાનો પાછળનું એક કારણ હોવાની શક્યતા છે. આખરે તેની મુદત ૩૦ સપ્ટેમ્બર ના રોજ ૨૦૧૯ સુધી વધારવામાં આવી.   
· સ્ટેબિંગના કેસોમાં ઘણી વખત અંગત અદાવતોએ પણ ભાગ ભજવ્યો.
· ભાજપના સ્થાનિક નેતાઓની કેટલાક વિસ્તારોમાં પોતાની પકડ જાળવી રાખવાની આંતરિક  ખેંચતાણ 
· પોલીસ તંત્ર પાસે પૂરતા કર્મચારીઓનો અભાવ. 
ફરી એક વાર ૨૦૦૨ની ઝાંખી 
માનવ અધિકાર માટે કામ કરતાં કાર્યકરોને મળેલી ફરિયાદ મુજબ લઘુમતી સમુદાય એક વધારાની હિંસાનો ભોગ બન્યો છે. ઘણી વખત સાદા કપડામાં પોલીસ કે જે ‘ડી સ્ટાફ’ તરીકે જાણીતો છે અને ઘણી વખત જેની ગતિવિધિનો કોઈ ઓફિસિયલ રેકોર્ડ રાખવામા નથી આવતો તેઓએ ગીચ મુસ્લિમ વસ્તીઓમાં ઘૂસી મુસલમાનોના ઘરમાંથી યુવાનોને આડેધડ ઉઠાવી લીધા છે. જે રીતે ૨૦૦૨માં બન્યું હતું તેમજ પોલીસે સ્ત્રીઓ તદ્દન નીચી કક્ષાની જાતિયતાને લગતી ગાળો અને શારીરિક હુમલા કર્યા હોવાના અહેવાલો પણ મળ્યા છે. 
એવું લાગે છે કે રાજકીયસ્તરે વિકાસની ગુલબાંગો હવે લોકોને પોતાના પ્રભાવમાં રાખવામા અસરકારક રહી નથી તેથી ભાજપ સરકાર હવે કોમી ધૃવિકરણનો રસ્તો અપનાવી રહી છે. અને માટેજ વિશ્વ હિન્દુ પરિષદ, બજરંગ દળ, વગેરે જેવા તત્વોને છૂટો દોર આપી રહી છે. બીજી બાજુ જે પોલીસ અધિકારીઓ નકલી એંકાઉન્ટરના કેસોમાં જેલમાં હતા અને ડો. માયા કોડાનાની જેવા રાજકીય નેતાઓ જે ૨૦૦૨ના કેસમાં આરોપી છે તે જામીન પર છૂટી જવાથી પોલીસ ખાતામાં જે કોમવાદી તત્વો છે તેમને લાગે છે કે અમે કઈ પણ કરીશું તો વાંધો નહિ આવે. 
આજ બનાવોમાં નહીં બીજે સ્થળોએ પણ કોમવાદી અથડામણોની વધતી જતી ઘટનાઓમાં આ જોવા મળે છે અમદાવાદમા બકરી ઈદના આગલા દિવસે જે રીતે યુવાનનું મૃત્યુ થયું તેમાં પણ આ દેખાય છે. જમણેરી હિદુત્વવાદી જૂથો આક્રમક રીતે જાહેરમાં આવી રહયા છે અને જે રીતે પોલીસ તેમજ વહીવટી તંત્રમાં પણ પગપેસારો કરી રહયા છે તે સક્રિય રીતે કોમીસંવાદિતા અને શાંતિના વાતાવરણને ખૂબ નુકસાન પહોચડે તેમ છે. (જુઓ લિન્ક ) 
 
એવા તમામ લોકો કે જે લોકશાહી, માનવઅધિકારો અને કોમીસંવાદિતામાં માનતા હોય તેમણે તાત્કાલિક સક્રિય થઈ અને એવો સ્પષ્ટ સંદેશો આપવાનો છે કે માનવતા વિરોધી કૃત્યો ક્યારેય સફળ નહિ થાય.
ફેક્ટ ફાઇન્ડિંગ ટીમ : અશોક ગુપ્તા, રેશ્મા વ્હોરા, કમલ ઠાકર, તપન દાસગુપ્તા, યુસુફ શેખ, શૌકત ઈંદોરી, તૃપ્તિ શાહ, હમીદા ચંડોલ, સબિહા હકિમ, નગીન પટેલ, હાર્દિક રાણા, 
અહેવાલ લેખન : તૃપ્તિ શાહ, અશોક ગુપ્તા, રેશ્મા વ્હોરા, (ફેક્ટ ફાઇન્ડિંગ ટીમની નોંધોના આધારે) 
Glimpses of violence on people, property and vehicles

Tuition Class ransacked by mob for uploading controversial morphed Photograph  on 25th 

Kulsumbibi aged 50 years bitten by police in her home at 2.15am who did not complaint up to 3 days due to fear and did go to even hospital for 3 days. 
Photograph after 3 days.

Broken doors of Ashianabano’s Home

Ashianabano’s injury after 5 days.


	Some example of unprovocated violence by police on vehicles.

� Sanskarinagri, state’s riot capital too, by Tushar Tere in The Times of India, Ahmedabad, July 28, 2014





� બિડાણ ૧ માટેની લિન્ક . (1) http://www.ndtv.com/article/india/love-jihad-pamphlets-in-vadodara-warn-girls-against-becoming-prostitutes-589407


ગુજરાતી અહેવાલની લિન્ક. (2) (http://navgujaratsamay.indiatimes.com/gujarat/central-gujarat/-/articleshow/42832448.cms)


� બિડાણ ૩ માટેની લિન્ક. (3) http://navgujaratsamay.indiatimes.com/gujarat/central-gujarat/-/articleshow/42832448.cms


બિડાણ ૪ માટેની લિન્ક .(4) http://indianexpress.com/article/cities/ahmedabad/amid-talks-of-love-jihad-vadodara-garba-organisers-tread-cautiously/99/


� Link for Annex. (6) (http://www.counterview.net/2014/09/ahead-of-navratri-senior-gujarat.html?spref=fb)





�(જુઓ લિન્ક )  �HYPERLINK "http://indianexpress.com/article/india/gujarat/common-thread-in-gujarat-clashes-vhp-aiding-police/99/" \t "_blank"�http://indianexpress.com/article/india/gujarat/common-thread-in-gujarat-clashes-vhp-aiding-police/99/� and (8) ( �HYPERLINK "http://timesofindia.indiatimes.com/india/Fear-factor-gone-post-Modi-Gujarat-turns-communal-again/articleshow/44655367.cms" \t "_blank"�http://timesofindia.indiatimes.com/india/Fear-factor-gone-post-Modi-Gujarat-turns-communal-again/articleshow/44655367.cms� ) 

